
1. Իրավական ակտերի անհրաժեշտությունը (նպատակը).
Իրավական ակտերի ընդունումը պայմանավորված է թանկարժեք մետաղներով ու քարերով գործառնությունների կարգավորման ոլորտում իրականացվող գործառույթների հետագա իրականացումն ապահովելու նպատակով ՀՀ թանկարժեք մետաղների և թանկարժեք քարերի պետական և ազգային պահուստներում գտնվող գույքը ոլորտային պետական մարմիններին հանձնելու անհրաժեշտությամբ:

2. Ընթացիկ իրավիճակը և խնդիրները.
ՀՀ ֆինանսների նախարարության կողմից նախաձեռնված մի շարք օրենսդրական փոփոխությունների արդյունքում թանկարժեք մետաղների կարգավորման ոլորտում ՀՀ ֆինանսների նախարարության լիազորություններն ուժը կորցրած են ճանաչվել: Մասնավորապես՝ համապատասխան լրացում և փոփոխություններ են կատարվել «Թանկարժեք մետաղների մասին» ՀՀ օրենքում, որի արդյունքում ուժը կորցրած են ճանաչվել Օրենքի 17-ից 19-րդ մասերով սահմանված՝ ՀՀ թանկարժեք մետաղների և թանկարժեք քարերի պետական գանձարանի գործառույթները, թանկարժեք մետաղների և թանկարժեք քարերի պետական պահուստի (այսուհետ՝ Պետական պահուստ) կառավարման գործընթացը սահմանող դրույթները, և թանկարժեք մետաղներով ու քարերով գործառնությունների կարգավորման ոլորտում իրականացվող գործառույթների, այդ թվում Պետական պահուստում գտնվող գույքի հետագա կառավարման իրականացումը վերապահվել է ՀՀ ՏԿԵՆ Պետական գույքի կառավարման կոմիտեին:  
Օրենքի 20-րդ մասով՝ Ազգային պահուստի կառավարման՝ հաշվառման, պահպանության, վերականգնման և ցուցադրության գործառույթի պատասխանատու է սահմանվել մշակութային արժեքների կառավարման լիազոր մարմնինը` ՀՀ կրթության, գիտության, մշակույթի և սպորտի նախարարությունը:
«Թանկարժեք մետաղների մասին» օրենքում համապատասխան փոփոխությունների իրականացմամբ պայմանավորված համապատասխան փոփոխություններ են իրականացվել նաև ՀՀ քրեական դատավարության օրենսգրքում, «Կառավարության կառուցվածքի և գործունեության մասին» և «Պետական գույքի կառավարման մասին» օրենքներում:
Հաշվի առնելով վերոգրյալը, թանկարժեք մետաղներով ու քարերով գործառնությունների կարգավորման ոլորտում իրականացվող գործառույթների հետագա իրականացումն այլ պետական մարմինների կողմից ապահովելու նպատակով անհրաժեշտություն է առաջանում իրականացնել ՀՀ ֆինանսների նախարարությանն ամրացված ՀՀ պետական սեփականություն հանդիսացող թանկարժեք մետաղների և թանկարժեք քարերի պետական և ազգային պահուստներում առկա գույքերի հանձնում վերջիններիս կառավարման պատասխանատու մարմիններին՝ ՀՀ ՏԿԵՆ Պետական գույքի կառավարման կոմիտեին և ՀՀ կրթության, գիտության, մշակույթի և սպորտի նախարարությանը:
ՀՀ թանկարժեք մետաղների և թանկարժեք քարերի պետական պահուստում հաշվառված են թվով շուրջ 24000 (քսանչորս հազար) իր՝ թանկարժեք մետաղներ, թանկարժեք, կիսաթանկարժեք քարեր, ինչպես նաև դրանցից պատրաստված իրեր, որոնց ընդհանուր արժեքը կազմում է շուրջ 2,078,841,097.0 (երկու միլիարդ յոթանասունութ միլիոն ութ հարյուր քառասունմեկ հազար իննսունյոթ) ՀՀ դրամ (Հավելված 1): 
[bookmark: _GoBack]Հարկ ենք համարում նշել, որ նշված արժեքը ձևավորվել է գույքի՝ ըստ տարբեր տարիների ընդունման պահին իրականացված գնահատման արդյունքում և ներկայումս վերագնահատման չի ենթարկվել: Առկա գույքից վերագնահատված է միայն Պետական պահուստում գտնվող քիմիապես մաքուր թանկարժեք մետաղները, որոնց արժեքը 01.05.2024թ. դրությամբ կազմում են 484,670,618.00 (չորս հարյուր ութսունչորս միլիոն վեց հարյուր յոթանասուն հազար վեց հարյուր տասնութ) ՀՀ դրամ:  
ՀՀ կրթության, գիտության, մշակույթի և սպորտի նախարարությանն ամրացվող Ազգային պահուստի արժեքները գնահատման ենթակա չեն (Հավելված 5):

3. Կարգավորման նպատակը և բնույթը.
ՀՀ պետական սեփականություն հանդիսացող թանկարժեք մետաղների և թանկարժեք քարերի պետական և ազգային պահուստում առկա գույքի հետագա կառավարումն իրականացնելու նպատակով առաջարկվում է Պետական պահուստում գտնվող գույքը հետ վերցնել ՀՀ ֆինանսների նախարարությունից և ամրացնել ՀՀ ՏԿԵՆ Պետական գույքի կառավարման կոմիտեին, իսկ  Ազգային պահուստում առկա գույքը՝ ՀՀ կրթության, գիտության, մշակույթի և սպորտի նախարարությանը:

4. Նախագծի մշակման գործընթացում ներգրավված ինստիտուտները և անձինք

Իրավական ակտի նախագիծը մշակվել է ՀՀ ֆինանսների նախարարության կողմից:

5. Իրավական ակտի կիրարկման դեպքում ակնկալվող արդյունքը.
Պետական սեփականություն հանդիսացող գույքի արդյունավետ կառավարում:
6. Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:

7. «Կապը ռազմավարական փաստաթղթերի հետ.Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն» 

Նախագծերի ընդունումը կապված չէ Հայաստանի վերափոխման ռազմավարություն 2050, Կառավարության 2021-2026 թթ. Ծրագրի կամ ոլորտային և/կամ այլ ռազմավարության հետ:

8. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Նախագծի ընդունման առնչությամբ այլ իրավական ակտերում փոփոխություններ կատարելու անհրաժեշտություն չկա:


